ЦВІТУЦЬ НА ЎЗЛЕСКУ ВЕРАСЫ

МІХАСЬ РУДЗІШКІН

Рудзішкін Міхась Мікітавіч нарадзіўся ў 1913 годзе на Лоеўшчыне. Большую частку жыцця пражыў у Рэчыцкім раёне, дзе скончыў Рэчыцкае педвучылішча. Прайшоў праз усе пакуты Вялікай Айчыннай вайны. Пасля скончыў Мазырскі педінстытут і ўсё жыццё працаваў настаўнікам у вёсцы Дуброва. 

Пісаць пачаў у юнацтве – вершы, замалёўкі, байкі друкаваў у “Дняпроўцы”, абласной   і рэспубліканскай перыёдыцы.

Выдаў зборнік сатырычных вершаў і баек “Дзед Яўсей і радыяцыя” (Бібліятэка часопіса “Вожык”, 1994), кніжачку для дзетак “Вінавата люстэрка” (у суаўтарстве са сваім земляком М. Хамянковым, 1990).

Міхась Рудзішкін зарэкамендаваў сябе неблагім майстрам сатырычнага верша і байкі. Так, ён высмейвае (як гэта было прынята ў тыя часы) п’яніц (“Глядзі наперад!”, “Самалячэнне”, “Пераканаў”), з якімі здараецца самае непрыемнае ў жыцці; дурнаватых гусакоў, што хваляцца сваёй лянотай і дурасць іх выдае ўласны язык (“Гусак і куры”); не больш разумных ваўкоў (“Парада”); прыстасаванцаў Клімаў (“Перабудаваўся”); недарэчных жаніхоў (“Жарт”). Разам з тым Міхась Рудзішкін і цікавы лірык. У вершы “Мой неспакой” ён сумуе, не хаваючы трывогі, па забытых у роднай вёсцы садах, якія асірацелі без гаспадара; перажывае, што абмялелі студні, а  замест кветак пад вакном цвіце пажухлая лебяда, прыжыўся быльнёг з крапівою. І, самае галоўнае, паэт нічога тут не можа зрабіць, каб вярнуць былую славу роднаму паселішчу. Ён шкадуе дрэва, якое ссеклі недарэчныя турысты (“Расла рабіна”). Яшчэ болей змрочнай уяўляецца быль “Чалавек і птаха”, дзе распавядаецца пра мірнае спакойнае жыццё Палесся, якое ахіналі  белымі крыламі святыя птушкі Беларусі – буслы, якія, аднак, пасля аварыі на ЧАЭС ўжо не вярнуліся ў Чэрнін – вёсачку на рэчцы Брагінка. 

Аднак у цэлым светапогляд паэта аптымістычны, пра што сведчыць іншая быль (гэта аўтарскае вызначэнне) – “Балада   пра бусліка”. У гэтым творы апавядаецца пра слаўную бусліную сям’ю, якая сталася сімвалам роднай зямлі. Вось чаму людзі шчыра ўзяліся лячыць падбітага бусліка, якога бура выкінула з гнязда. Для іх ён родны, блізкі, дарагі. Чалавечая спагада заўсёды перамагае.
Вайна мінулая ўсё грукае ў ягонае сэрца. У вершы баладнага плану “Кветкі цвітуць ля абеліска” ён згадвае маці, што адправіла сыноў на барацьбу з ворагам, а цяпер прыляцела да іх магілы.

Подзвіг народа не забудзецца ніколі. У вершы “Шляхам славы баявой” паэт узнаўляе наш час, калі вясёлы атрад дзятвы ідзе па слядах гераічных продкаў. Яны гінулі за наш родны край (“Мая любоў”), такі прыгожы ў веснюю пару. Асабліва аўтар захоплены подзвігам маці, якая выправіла трох сыноў на бой з ворагам, і кожны з іх распісаўся на рэйхстагу (“Маці”).

Подзвігу Героя Савецкага Саюза Мікалая Францавіча Гастэла прысвечаны публіцыстычны зварот “Акупанты не прайшлі”. Ён услаўляў бітву пад Масквой, што пачалася 5-6 снежня 1941 года (“Подзвіг”),  памяці Героя Савецкага Саюза Кузьміна Мацвея Кузьміча, які паўтарыў подзвіг Івана Сусаніна, прысвяціў баладу “Подзвіг”.  Юнаму партызану-разведчыку з Бабруйска Сцяпану Хадзько прысвячаецца балада “Юны мсціўца”. Наогул, у М.Рудзішкіна цэлы цыкл прысвячэнняў героям мінулай вайны. Памяці Галіны Дакутовіч – штурмана жаночага авіяцыйнага палка прысвяціў верш “Штурман”, лётчыку-знішчальніку С.С.Гошку – баладу “Першы таран”, невядомаму герою – “Подзвіг камсамольца”, піянеру-разведчыку з атрада “Чэкіст” Магілёўскай вобласці Радзіеўскаму Мікалаю (“Юны разведчык”), свайму земляку, паэту, былому настаўніку, удзельніку Вялікай Айчыннай вайны Пятру Круку “Роспіс на рэйхстагу”.  

Пра страшэнныя гады выпрабаванняў у акупацыі, калі ён ледзь не загінуў у балоце, дзе хаваўся з сям’ёй ад карнікаў, што палілі вёскі разам з жыхарамі, распавёў у балючай навеле “Кропля шчасця…” 

Настаўнік – прызванне пажыццёвае. Усё жыццё пісаў Міхаіл Мікітавіч вершы для дзяцей. У 1987 годзе выйшла агульная кніга вершаў “Цвіце верас”. Знамянальна, што загаловак кнігі ўзяты з верша нашага земляка:

Цвітуць на ўзлеску верасы

Пяшчотным колерам ліловым.

Змаўкаюць птушак галасы.

Губляюць першы ліст дубровы.

І хаця ў зборнічак увайшло толькі 13 вершаў Міхаіла Рудзішкіна, можна гаварыць аб адметнасці ягонай творчай асобы. Пачынаецца цыкл з верша “Свята Перамогі”, які, можа цяпер здацца, вельмі публіцыстычна-традыцыйны.Іншыя ж творы прысвечаныя роднай прыродзе (“Сойчын дубок”, “Лісічкі”, “Зайчык”, “Мухамор”). Credo аўтара выражана ў фінале верша “Дуб”:

Хто з роднай злучаны зямлёй – 

Жыць будзе доўга і трывала!  

У 1990 годзе выдавецтва “Юнацтва” выпусціла калектыўны зборнік двух паэтаў з Гомельшчыны – Міхася Рудзішкіна і Мікалая Хамянкова – “Вінавата люстэрка” (кнігу адрэгаваў на грамадскіх пачатках наш слынны зямляк Анатоль Грачанікаў, які так клапаціўся пра паэтаў рэгіёна). Аформленая прыгожа і дыхтоўна (мастак А.І. Аблажэй), выданне сталася добрым падарункам для дзяцей. Ва ўнутраную кніжачку Міхася Рудзішкіна ўвайшло 28 вершаў, замалёвак, калыханак, у якіх паэт маляўніча і захоплена расказаў пра наш незвычайны край. Невыпадкова загалоўны вершык так і называўся –  “Красуе зямля”:

Вясне і сонцу

Радуюся я,

За небакрай

Вядзе

Знаёмая сцяжынка.

Цвіце,

Красуе

Родная зямля –

І гай,

І збажына,

І кожная травінка.

Беларускі край надзвычай прыгожы і зімою (верш “Іней”, дзе сіні ранак апрануў ліпу і ялінку ў футры; “Я бягу на лыжах”, у якім адбываецца цуд – бярозка становіцца светла-сіняй, а ў рыжых соснах ззяе безліч снежных зорак); і летам, калі кожная дарожка імкнецца ў нязведанае і загадкавае, у далеч, якая ад жыта становіцца залатой (“Сцежка ў казку”); а ў траве скачуць конікі і граюць на жалейках і ім падпявае маленькая блазнота (“У лузе”); і ў сонечны дзень, і ў непагадзь (“Сонейка прапала”, “Пасля навальніцы”, “Ноч”). Бо зямля нашая – запаветная (“Неруш”). Тут жывуць самыя прыгожыя расліны, што разумеюць чалавечую ласку і спагаду (“Кветка”, “Мухамор”, “Авёс”, “Арэшкі”), бегае няўрымслівае жарабятка з белаю зоркаю і чорнаю грываю (“Зорка”) загадкавы і таямнічы чорны дзяцел (аднайменны верш). Вядомы ўсім майстар збудаваў метро, якога ўсе баяцца, бо там цёмна, сам будаўнік баіцца святла (“Крот”), маленькі і яшчэ дурнаваценькі сабачка Барбосік, які не паслухаў маленькага гаспадара і атрымаў балючы падарунак ад пчалы (“Неслух”), і дбайны, клапатлівы звярок, што добра ўладкаваў свой ложак, дзе ён будзе спаць усю зіму (“Вожык”). Усё ў гэтым свеце напоўнена любоўю – маме адказваюць прызнаннем за яе клопаты (“Свята”); брацік сястрыцы нясе падарунак (“Радасць”); дзеткі шануюць птушачак, якіх кормяць у зімовы голад (“Падарунак”); добры чараўнік нясе вавёрачцы арэшкі і грыбы (“Добры Дзед-Мароз”); бусліха кружыцца над сваім гняздом, каб калыханнем крылаў супакоіць і закалыхаць буслянят, якіх спалохалі грымоты навальніцы (“Пасля навальніцы”). Спакой і радасць пануе ў свеце Міхася Рудзішкіна, таму так добра і цёпла на сэрцы ягоных маленькіх чытачоў і слухачоў ("Калыханка"):

Кветкі задрамалі,

Верабейкі спяць.

Вам таксама, лялькі,

Час адпачываць.

Роснаю сцяжынкай

Прыйдзе новы дзень –

Нас разбудзіць разам

Сонечны прамень.

М.Рудзішкін добра ведае вартасць і грамадзянскую значнасць паэзіі, што вельмі добра паказана ў вершы “Забойства паэта”, прысвечаным памяці Аляксандра Пушкіна. Славутаму песняру роднага краю прысвяціў верш “Янка Купала”.

Успаміны пра Шарпілаўку, радзіму слыннага паэта А.Грачанікава, паэтычна ўвасоблены ў вершы “Сябру”.

